
საფეხბურთო დისციპლინა – უწინარეს ყოვლისა 

 

თბილისი. ვ. ი. ლენინის სახელობის “დინამოს” სტადიონი. 10 მარტი. 

“დინამო” (თბილისი) – “შახტიორი” (დონეცკი) 5:0. 

“დინამო”: გაბელია, კეტაშვილი, ჩივაძე, ჭედია, არზიანი, კაკილაშვილი, სვანაძე, 

სულაქველიძე, მახარაძე, შენგელია, ჩქარეული. 

“შახტიორი”: ელინსკასი, ვარნავსკი, სოპკო, სიმონოვი, ჟურავლიოვი, რუდაკოვი, 

იაშჩენკო, პეტროვი, კრავჩენკო, გოშკოდერია, გრაჩოვი. 

სულაქველიძე მე–10 წთ., კაკილაშვილი 23–ე წთ., ჩივაძე 75–ე წთ., კაკილაშვილი 

85–ე წთ., ჩქარეული 86–ე წთ. 

64–ე წთ. სიმონოვის ნაცვლად – სოკოლოვსკი, 69–ე წთ. მახარაძის ნაცვლად – 

ფრიდონიშვილი, 72–ე წთ. იაშჩენკოს ნაცვლად – სმოლიანინოვი, 87–ე წთ. შენგელიას 

ნაცვლად – ქოჩქიანი. 

გააფრთხილეს ჩქარეული. 

მსაჯი: ალექსეი სპირინი (მოსკოვი). 

კარში დარტყმა – 12:9 (5:1), ზუსტი დარტყმა 6:4 (3:0), საჯარიმო მოედნიდან – 9:3 

(3:0). 

კუთხური – 5:5 (5:1). 

დაჯარიმდნენ: თბილისელები – 11 (4), დონეცკელები – 15 (6). 

 

არის მატჩები, რომლებიც საკმაოდ დიდხანს რჩება ფეხბურთის მოყვარულის 

მეხსიერებაში. გუშინწინდელი შეხვედრა დონეცკის “შახტიორთან” სწორედ ამ 

კატეგორიის იყო და ვიდრე უშუალოდ თამაშის პერიპეტიებზე მოვუთხრობდეთ 

მკითხველს, ალბათ ღირს რამდენიმე მოსაზრების გამოთქმა, უფრო სწორად, 

ყურადღების გამახვილება ზოგიერთ გარემოებაზე. 

დიდი ანგარიშით გამარჯვება თავისთავად ბევრს ნიშნავს ნებისმიერი 

გუნდისთვის, მით უფრო ისეთისთვის, განახლებისა და ძიების გზაზე რომ დგას. 

მაგრამ თბილისის “დინამოსთვის” ერთ მატჩში ხუთი გოლის გატანა ზემოთქმულის 

გარდა კიდევ ერთ, ფრიად მნიშვნელოვან მიღწევასაც ნიშნავს. საქმე ის არის, რომ 

ქართველი ფეხბურთელები, შესაძლოა ეროვნული თვისებიდან გამომდინარე, 

ტრადიციულად “ვერ ახერხებენ” მეტოქის სრულ განადგურებას. ათობით მატჩის 

გახსენება შეიძლება, როცა თბილისის “დინამოს” ნამდვილად შეეძლო დიდი 

ანგარიშით მოგება, ერთი–ორი გოლის გატანის შემდეგ კი დამშვიდებულა, 

სპორტული ჟინი გაჰქრობია და მცირედით დაკმაყოფილებულა. ერთი სიტყვით, 

თბილისის “დინამოს” (სხვათა შორის, მსგავსი რამ შეინიშნება სპორტის სხვა 

სახეობებშიც) არ უყვარს უკვე დამარცხებული მოწინააღმდეგის საბოლოოდ 

დაჩაგვრა. მაგრამ ხასიათის ეს, ჭეშმარიტად მომხიბვლელი მხარე სპორტში ალბათ 

ზედმეტია, უსარგებლო და ხშირად დამღუპველიც. საოცარია, მაგრამ ფაქტია, დიდი 

ანგარიშით დამარცხებული გუნდებიცა და მათი გულშემატკივრებიც მეტი 

პატივისცემითაც გეპყრობიან და, რაც მთავარია, უფრო კეთილგანწყობილნიც არიან 

შენს მიმართ. 

ბუნებრივია, გუშინწინდელი გამარჯვება არ იძლევა იმის თქმის უფლებას, რომ 

ჩვენი გუნდის ფსიქიკა საბოლოოდ შეიცვალა, მაგრამ საამისო ნიშნები ნამდვილად 

გამოჩნდა. 

“შახტიორთან” შეხვედრაში უთუოდ უნდა აღინიშნოს ორი მომენტიც. ბოლოს 

და ბოლოს თავისი ნამდვილი თამაში უჩვენა მაყურებელს გურამ ჩქარეულმა. 



როგორც ჩანს, გუნდის ხელმძღვანელობას სჯერა მისი და, იმედია, თბილისელთა 

ფორვარდი ამ ნდობას სტაბილურად კარგი თამაშით გაამართლებს. არანაკლებ 

სასიხარულოა გამოცდილი მეკარის ოთარ გაბელიას გუნდში მობრუნებაც. რა თქმა 

უნდა, წინასწარ ძნელია იმის გამოცნობა, რა და როგორ მოხდება ჩემპიონატში, მაგრამ 

ერთი კი არის – თბილისის “დინამოს” დღეს ორი საკმაოდ საიმედო მეკარე ჰყავს. ეს 

კი ცოტას არ ნიშნავს ტურნირისთვის, რომელიც ცხრა თვეს გრძელდება. 

ახლა კი თამაშზე. დაიწყო მატჩი და მასპინძლებმა წინასწარ მოფიქრებული 

გეგმით, ყოველგვარი დაზვერვის გარეშე შეუტიეს მეტოქეს. არჩევანმა გაამართლა – 

“დინამოს” შეტევები მარჯვენა ფლანგიდან უფრო და უფრო სახიფათო ხდებოდა. მე–

4 წუთზე ჩქარეული კარგად აწოდებს კარის გასწვრივ, მე–8 წუთზე “შახტიორის” 

კართან ანალოგიური სიტუაცია იქმნება, მე–10 წუთზე კი სვანაძე–ჩქარეულის 

კომბინაციის შემდეგ უკრაინელმა ფეხბურთელებმა (ჟურავლიოვი) უხეიროდ 

მოიგერიეს ჩქარეულის სახიფათო ჩაწოდება, ბურთი მიიღო სულაქველიძემ და 

ძლიერი დარტყმით დააწინაურა თავისიანები – 1:0. 

23–ე წუთზე შენგელიამ გაუწია კარგი პარტნიორობა ჩქარეულს და მარჯვენა 

ფლანგიდან დაწყებული კომბინაცია ახლა კაკილაშვილმა დაასრულა გოლით – 2:0. 

ეს ყველაფერი მანამდე მოხდა, სანამ “შახტიორი” ასე თუ ისე გაერკვეოდა 

თბილისელთა ტაქტიკურ ჩანაფიქრში. დონეცკელთა მწვრთნელმა სასწრაფო ზომები 

მიიღო – სიმონოვის ნაცვლად, რომელმაც აშკარად წააგო ორთაბრძოლა ჩქარეულთან, 

მინდორზე სოკოლოვსკი შემოვიდა. დინამოელ ფორვარდს ცალკე მეთვალყურეც 

მიუჩინეს და თამაშიც ოდნავ ჩაწყნარდა, მაგრამ თვითონ “შახტიორმა” ვერაფრით ვერ 

ააწყო იერიშები. სოპკომ და პეტროვმა მინდვრის შუაგულში ასე თუ ისე გაათანაბრეს 

თამაში, თბილისელთა საჯარიმო მოედნის სიახლოვეს კი სურათი არ შეცვლილა – 

გრაჩოვი უშედეგოდ ცდილობდა მასპინძელთა კარისაკენ გზის გაკვლევას. მატჩის 

დასაწყისში არზიანი ერთხანს ლანდივით დაჰყვებოდა დონეცკელთა ყველაზე 

სახიფათო თავდამსხმელს, მერე კი თბილისელები უთუოდ სწორად მოიქცნენ, როცა 

თავდაცვის ძირითადად ზონური პრინციპი შეინარჩუნეს. გრაჩოვი ხშირად იცვლიდა 

ადგილს, მაგრამ ვერც არზიანთან, ვერ სულაქველიძესთან და ვერც კეტაშვილთან 

ვერაფერი გააწყო. თბილისელ მცველთა კარგ თამაშზე ყველაზე უკეთ თამაშის 

ტექნიკური მონაცემების ერთი მხარე მეტყველებს – სტუმრებმა თბილისელთა კარში 

პირველად მხოლოდ 45–ე წუთზე დაარტყეს, ისიც იმდენად უზუსტოდ, რომ 

მხოლოდ ფორმალურად ჩაითვალა დარტყმად. 

მეორე ტაიმი “შახტიორმა” ბუნებრივია, ენერგიულად, აგრესიულად დაიწყო, 

რადგან დასაკარგი მართლაც არაფერი ჰქონდა. ერთხანს ამან თითქოსდა გამოიღო 

კიდეც ნაყოფი, მაგრამ უსაფუძვლო, შეუმზადებელ აგრესიულობას რომ კარგი 

არაფერი მოსდევს, შესანიშნავად დაამტკიცეს თბილისელებმა. მასპინძლებმა 

მოიგერიეს უკრაინელ ფეხბურთელთა იერიშები და თვითონ შეუტიეს. ამ მატჩში 

კიდევ ერთხელ გახდა საცნაური ცნობილი ჭეშმარიტება, რომ შეტევა თავდაცვის 

ყველაზე კარგი საშუალებაა. 

47–ე, 51–ე და 63–ე წუთებზე შესანიშნავად ითამაშა ოთარ გაბელიამ. 55–ე 

წუთიდან კი კეტაშვილი–ჩივაძის კომბინაციის შემდეგ, თბილისელთა უპირატესობა 

ისევ საგრძნობია. შენგელია პირისპირ გადის მეკარესთან, ატყუებს კიდეც, მაგრამ 

საბოლოო დარტყმა უზუსტოა. მალე მახარაძეს მიეცა გოლის გატანის კარგი შანსი. 

75–ე წუთი. სვანაძე–ჩქარული–მახარაძე–ჩქარეული. კომბინაცია ზუსტი 

დარტყმით დაასრულა თბილისელთა კაპიტანმა ალექსანდრე ჩივაძემ – 3:0. 



მატჩის ბედი, რა თქმა უნდა, გადაწყვეტილია, მაგრამ “შახტიორი” მაინც 

იბრძვის. სულაქველიძეს კარის ხაზიდან გამოაქვს ბურთი. მე–80 და 85–ე წუთებზე 

სახიფათოდ უტევენ გრაჩოვი და ვარნავსკი. იქვე მასპინძელთა კონტრიერიში: 

არზიანი–შენგელია–კაკილაშვილი და 4:0. 

86–ე წუთზე კი შენგელია–კაკილაშვილის კომბიანციას თვითონ ჩქარეულმა 

დაუსვა წერტილი – 5:0. 

ყველაფერს თავისი მიზეზი აქვს. თავისი მიზეზი და გამართლება აქვს 

ნებისმიერი მატჩის შედეგსაც. “შახტიორთან” დიდი ანგარიშით გამარჯვებას, ცხადია, 

მხოლოდ ერთი მიზეზი არ შეიძლება ჰქონდეს, მაგრამ ყველაზე მთავარზე კი 

ნამდვილად ღირს ორიოდე სიტყვის თქმა. გუშინწინდელი შეხვედრის შედეგზე 

უთუოდ მოახდინა ზეგავლენა ცალკეული ფეხბურთელების კარგმა თამაშმა, მაგრამ 

მატჩის ასეთნაირად მოგება, ჩემი აზრით, შესაძლებელი გახადა, უწინარეს ყოვლისა, 

საფეხბურთო დისციპლინამ, დასაწყისიდან ბოლომდე რომ იგრძნობოდა თბილისის 

“დინამოს” მოქმედებაში. 

 

ირაკლი ბერიაშვილი. 

 

ინტერვიუ მატჩის შემდეგ 

დავითდავითდავითდავით    ყიფიანიყიფიანიყიფიანიყიფიანი, თბილისის “დინამოს” უფროსი მწვრთნელი: “მატჩმა 

დაგვანახვა, რომ მოსამზადებელ პერიოდში დინამოელთა შრომას უკვალოდ არ 

ჩაუვლია. ძლიერ მეტოქესთან დიდი ანგარიშით გამარჯვება, რა თქმა უნდა, 

სასიხარულოა, მაგრამ არც ის უნდა დაგვავიწყდეს, რომ წინ მთელი სეზონი გვიდევს. 

ახლა ჩვენი უახლოესი ამოცანაა ვიფიქროთ შემდეგ მატჩზე, რომელსაც 17 მარტს 

გავმართავთ ვილნიუსში, ადგილობრივ “ჟალგირისთან”. ეს შეხვედრა ახალგაზრდა 

დინამოელებისთვის მკაცრი გამოცდა იქნება, გუნდის ნამდვილი ძალაც სწორედ იქ 

გამოჩნდება. რაც შეეხება “შახტიორთან” მატჩს, უკმაყოფილო ვარ მეორე ტაიმის 

პირველ ოც წუთში ჩვენი ბიჭების თამაშით. თუმცა მიხარია, რომ მათ მაინც ეყოთ 

ძალა, კვლავ შეეტანათ გარდატეხა ბრძოლაში და კიდევ სამი გოლი გაეტანათ. დიდი 

ანგარიშით ჩვენს გუნდს კარგა ხანია არ მოუგია. ჩემს თავსაც და დინამოელთა 

მრავალრიცხოვან გულშემატკივრებსაც ვუსურვებდი უფრო ხშირად ვყოფილიყავით 

ასეთი გამარჯვების მოწმენი”. 

 

“ლელო”, 12 მარტი, 1985 წ. 
 


